
Ribhuproktam Atmavaibhavanirupanam

ఋభుప్రోక్తం   ఆత్మవైభవనిరూపణమ్
Document Information

Text title : Ribhuproktam Atmavaibhavanirupanam

File name : RRibhuproktaMAtmavaibhavanirUpaNam.itx

Category : shiva, shivarahasya

Location : doc_shiva

Proofread by : Ruma Dewan

Description/comments : shrIshivarahasyam | shaNkarAkhyaH ShaShThAMshaH | adhyAyaH 20| 18-

23, 26-34(1), 44-55||

Latest update : August 5, 2023

Send corrections to : sanskrit@cheerful.com

This text is prepared by volunteers and is to be used for personal study and research. The

file is not to be copied or reposted without permission, for promotion of any website or

individuals or for commercial purpose.

Please help to maintain respect for volunteer spirit.

Please note that proofreading is done using Devanagari version and other language/scripts

are generated using sanscript.

August 5, 2023

sanskritdocuments.org



Ribhuproktam Atmavaibhavanirupanam

ఋభుప్రోక్తం   ఆత్మవైభవనిరూపణమ్

(ఆత్మైవ  సర్వనిత్యాత్మా)
ఆత్మైవ  సర్వనిత్యాత్మా ఆత్మనోఽన్యన్న కిఞ్చన ।
ఆత్మైవ  సతతం హ్యాత్మా ఆత్మైవ  గురురాత్మనః ॥౨౦.౧౮॥
ఆత్మజ్యోతిరహం భూతమాత్మైవాస్తి  సదా స్వయమ్ ।
స్వయం తత్త్వమసి బ్రహ్మ  స్వయం భామి ప్రకాశకః  ॥౨౦.౧౯॥
స్వయం జీవత్వసంశాన్తిః స్వయమీశ్వరరూపవాన్ ।
స్వయం బ్రహ్మ  పరం బ్రహ్మ  స్వయం కేవలమవ్యయమ్ ॥౨౦.౨౦॥
స్వయం నాశం చ సిద్ధాన్తం   స్వయమాత్మా ప్రకాశకః  ।
స్వయం ప్రకాశరూపాత్మా  స్వయమత్యన్తనిర్మలః ॥౨౦.౨౧॥
స్వయమేవ హి నిత్యాత్మా స్వయం శుద్ధః  ప్రియాప్రియః   ।
స్వయమేవ స్వయం ఛన్దః  స్వయం దేహాదివర్జితః  ॥౨౦.౨౨॥
స్వయం దోషవిహీనాత్మా స్వయమాకాశవత్స్థితః  ।
అయం చేదం చ నాస్త్యేవ అయం భేదవివర్జితః  ॥౨౦.౨౩॥
ఆత్మజ్యోతిరహం భూతమహం నాస్తి సదా స్వయమ్ ।
స్వయమేవ పరం బ్రహ్మ  స్వయమేవ చిదవ్యయః ॥౨౦.౨౬॥
స్వయమేవ స్వయం జ్యోతిః స్వయం సర్వత్ర భాసతే ।
స్వయం బ్రహ్మ  స్వయం దేహః స్వయం పూర్ణః  పరః పుమాన్ ॥౨౦.౨౭॥
స్వయం తత్త్వమసి బ్రహ్మ  స్వయం భాతి ప్రకాశకః  ।
స్వయం జీవత్వసంశాన్తః స్వయమీశ్వరరూపవాన్ ॥౨౦.౨౮॥
స్వయమేవ పరం బ్రహ్మ  స్వయం కేవలమవ్యయః ।
స్వయం రాద్ధాన్తసిద్ధాన్తః     స్వయమాత్మా ప్రకాశకః  ॥౨౦.౨౯॥
స్వయం ప్రకాశరూపాత్మా  స్వయమత్యన్తనిర్మలః ।
స్వయమేవ హి నిత్యాత్మా స్వయం శుద్ధః  ప్రియాప్రియః   ॥౨౦.౩౦॥

స్వయమేవ స్వయం స్వస్థః  స్వయం దేహవివర్జితః  ।
స్వయం దోషవిహీనాత్మా స్వయమాకాశవత్స్థితః  ॥౨౦.౩౧॥
అఖణ్డః  పరిపూర్ణోఽహమఖణ్డరసపూరణః   ।
అఖణ్డానన్ద  ఏవాహమపరిచ్ఛిన్నవిగ్రహః  ॥౨౦.౩౨॥
ఇతి నిశ్చిత్య పూర్ణాత్మా  బ్రహ్మైవ   న పృథక్స్వయమ్ ।
అహమేవ హి నిత్యాత్మా అహమేవ హి శాశ్వతః ॥౨౦.౩౩॥
అహమేవ హి తద్బ్రహ్మ బ్రహ్మైవాహం   జగత్ప్రభుః ।౨౦।౩౪(౧)

అహమేవ పరం బ్రహ్మ  అహమేవ పరాత్పరః ।
అహమేవ మనోతీత అహమేవ జగత్పరః ॥౨౦.౪౪॥
అహమేవ హి నిత్యాత్మా అహం మిథ్యా స్వభావతః ।
ఆనన్దోఽహం  నిరాధారో బ్రహ్మైవ   న చ కిఞ్చన ॥౨౦.౪౫॥
నాన్యత్కిఞ్చిదహం బ్రహ్మ  నాన్యత్కిఞ్చిచ్చిదవ్యయః ।
ఆత్మనోఽన్యత్పరం తుచ్ఛమాత్మనోఽన్యదహం నహి ॥౨౦.౪౬॥
ఆత్మనోఽన్యన్న మే దేహః ఆత్మైవాహం  న మే మలమ్ ।
ఆత్మన్యేవాత్మనా చిత్తమాత్మైవాహం  న తత్పృథక్ ॥౨౦.౪౭॥
ఆత్మైవాహమహం  శూన్యమాత్మైవాహం  సదా న మే ।
ఆత్మైవాహం  గుణో నాస్తి ఆత్మైవ  న పృథక్క్వచిత్ ॥౨౦.౪౮॥
అత్యన్తాభావ ఏవ త్వం అత్యన్తాభావమీదృశమ్ ।
అత్యన్తాభావ ఏవేదమత్యన్తాభావమణ్వపి ॥౨౦.౪౯॥
ఆత్మైవాహం  పరం బ్రహ్మ  సర్వం మిథ్యా జగత్త్రయమ్  ।
అహమేవ పరం బ్రహ్మ  అహమేవ పరో గురుః ॥౨౦.౫౦॥
జీవభావం సదాసత్యం శివసద్భావమీదృశమ్ ।
విష్ణువద్భావనాభ్రాన్తిః    సర్వం శశవిషాణవత్ ॥౨౦.౫౧॥
అహమేవ సదా పూర్ణం  అహమేవ నిరన్తరమ్ ।
నిత్యతృప్తో నిరాకారో బ్రహ్మైవాహం   న సంశయః ॥౨౦.౫౨॥
అహమేవ పరానన్ద అహమేవ క్షణాన్తికః ।
అహమేవ త్వమేవాహం త్వం చాహం నాస్తి నాస్తి హి ॥౨౦.౫౩॥

వాచామగోచరోఽహం వై వాఙ్మనో నాస్తి కల్పితమ్ ।
అహం బ్రహ్మైవ   సర్వాత్మా అహం బ్రహ్మైవ   నిర్మలః ॥౨౦.౫౪॥
అహం బ్రహ్మైవ   చిన్మాత్రం  అహం బ్రహ్మైవ   నిత్యశః ।
ఇదం చ సర్వదా నాస్తి అహమేవ సదా స్థిరః  ॥౨౦.౫౫॥
॥ ఇతి శివరహస్యాన్తర్గతే  ఋభుప్రోక్తం   ఆత్మవైభవనిరూపణం  సమ్పూర్ణమ్  ॥
- ॥ శ్రీశివరహస్యమ్  । శఙ్కరాఖ్యః షష్ఠాంశః  । అధ్యాయః ౨౦। ౧౮-౨౩, ౨౬-

౩౪(౧), ౪౪-౫౫॥
- .. shrIshivarahasyam . shankarAkhyaH ShaShThAMshaH . adhyAyaH 20. 18-23, 26-

34(1), 44-55..

Notes :

Shiva Rahasyam Amsa-06 consists of the 50 Adhyaya-s that comprise the Ribhu Gita.

Selected verses from Ribhu Gita have been compiled here based on similarity of content.

